
Kaveri Lahari

కావేరీలహరీ

మహీభృత్తుఙ్గస్తే   జగతి విదితో భాతి జనకో
మహీయాన్ హి ప్రేయాన్  భవతి భువి రత్నాకర ఇతి ।

అపి స్వర్ణస్థానాన్యతిశతముదఞ్చన్తి   తటయోః
శ్రియం  తే కావేరి ప్రథయితుమలం  కః కవిరపి ॥ ౧॥
అయి త్వాం తుష్టూషోర్జితసురసరిత్పూరవిభవే   ।
తనూజే సహ్యాద్రేః  సతతమపి గీతాం బుధవరైః  ।

సుధాహృయాం భూభృత్కులవరశిరోలాలితరసాం
విధేహి త్వత్తుల్యాం జనని మమ వాచం కవినుతామ్ ॥౨॥

త్వమఙ్కే సహ్యాద్రేర్భవసి  నను బాలేవ విమలే
క్రమాద్  వృద్ధిం  భూయో భజసి భువనస్యాస్య భృతయే ।

పరం చోలాన్ బాలానివ జనని సంవర్ధ్య  పయసా
తనూభూతా వార్ధిం  ప్రవిశసి  వినీతేవ వనితా ॥ ౩॥

భవానీ సంసక్తా విలసతి భవత్యా గిరిసుతా
తవ శ్రీరఙ్గేఽసౌ   వసతి విమలే శ్రీపతిరపి  ।

భజన్తే వేణీం తే స్ఫుటతరమశేషాః సుమనసో
విశుద్ధిస్తే   వాచామపి సరణిమాచామతితరామ్ ॥ ౪॥

పతిం పారావారం పరమభిసరన్త్యా గిరివరాత్
సుమస్ఫాయద్వేణ్యాః స్ఫుటకమలముఖ్యా మృదుగతేః ।

వహన్ గఙ్గాం  తుఙ్గామపి  హి సుషమాం ద్రష్టుమసమాం 
గిరీనుచ్చైరేష  శ్రయతి  గిరిశస్తే తటగతాన్ ॥ ౫॥

సుతా శైలస్య  త్వం భజసి భువి సారస్యమసమం
ప్రపన్నా  దేవి త్వం లవణజలధిం చాసి మధురా ।
వహన్తీ నిమ్నే స్వాన్నమయసి చ లోకానుపరిగాన్ ।
మహీయాన్మాతస్తే మనసి న హి మే మాతి మహిమా ॥౬॥

మహత్తన్మాయూరం మహితమపి మధ్యార్జునపురం
మహీశూరం మాతర్మిలితఘనసారం భువి పరమ్ ।

తటం తే సంప్రాప్తం   వరమపి పరం తత్త్రిశిరసః
సుతుఙ్గం  శ్రీరఙ్గం   గజవనమభూత్ పావనమపి ॥ ౭॥

శ్రుతిః  సా వక్తి త్వాం సహ జనని గఙ్గాదిభిరపి
ప్రశంసన్తి  త్వాం చ ప్రతనవచనాన్యేవ  బహుధా ।

భవత్వేతన్నూనం కచిదపి నిలీనం సువిదితా
న తే కిం నుత్యర్హా బహుజనపదానాముపకృతిః ॥౮॥

ఖనన్ కశ్చిత్ కూపం కటుసలిలమల్పం యది మరౌ
కియత్తం శ్లాఘన్తే  భుబి స చ కియన్మాద్యతి హృది ।

విశాలాన్ యద్దేశానమృతతులితైరమ్బ   సలిలేః
చిరాత్ పుష్ణాసి  త్వం కథయితుమిదం కః కమలజః ॥౯॥

కియన్తః ప్రాసాదా  జలధరపథశ్రాన్తశిఖరా 
విచిత్రాస్తే   కూలే విదధతి నరాన్ విస్మితతరాన్ ।

కియత్యో దేవార్చాస్తవ సలిలసఙ్గాతిశుచయో
నభూమా తే సీమాం భజతి మనసో మే న చ గిరామ్ ॥ ౧౦॥
స్వతః స్వచ్ఛచ్ఛాయాతటతరుసుమస్తోమసుభగా ।
కచిన్నీలామ్భోజచ్యుతదలసమాశ్లిష్టసలిలా   ।

కచిదివ్యస్త్రైణాతులఘుసృణపఙ్కారుణజలా
నదీనాం తాసాం త్వం భజసి తిసృణామమ్బ సుషమామ్ ॥ ౧౧॥

ప్రహృష్యత్పాథోజం  మధురతరగునన్మధుకరం
పరం పూతం శీతం జనని తవ పీయూషతులితమ్ ।

అపామేతం పూరం కలిమలహరం తే కలయతః
ప్రహృష్యన్త్యక్షాణి  ప్రసభమపి  తప్తస్య సపది ॥ ౧౨॥

తరఙ్గాశ్లేషార్దస్తటతరుసుమామోదసుభగో   
మరుత్పోతః పూతస్తవ పథికలోకస్య తటయోః ।

పురః స్వేదం స్వేదం హృది జనని సాదం చ వపుషః
సమగ్రం  సన్తాపం ప్రతనమథ  పాపం చ హరతి ॥ ౧౩॥

స్రవన్తీరత్యల్పా   అనతివిదితాయాః కలుషితాః

అశక్తా గన్తుం తా నిజపదమితాః కాననభవాః ।
సమృద్ధస్వర్ణశ్రీకలితనిజసామ్యా    విమలితాః

విధాయాదాయైతా  గమయసి చ రత్నాకరమహో ॥ ౧౪॥
అమీ చూతాః పూతా మృదుపవనధూతాస్తవ తటే

విరాజన్తే శాఖావిధృతఫలభారా నతతరాః ।
శ్రితాగ్రా  కఞ్చాలైః  పికకులవరైర్యే  కలరవైః

సమర్చన్తో భక్త్యా శరణగమివామ్బాధ్వగకులమ్ ॥ ౧౫॥
చిరాద్గ్ణ్యేరన్  వా కుశలమతినా తేఽమ్బ సికతాః

పరం నైతాః  కూలే తవ సుకృతశాలాః సువిపులాః ।
వసన్తో యత్రైతే  పథికయతివర్ణిప్రభృతయో 

భజన్తీష్టానర్థానవిదితబుభుక్షాపరిభవాః   ॥ ౧౬॥
శతం నద్యః సన్తి  త్రిచతురదినోద్వేలసలిలాః

విశుష్యన్త్యోఽనీశాః సపది చటకస్యాపి హి ముదే ।
న తాః స్వాదుస్ఫీతస్వసలిలభరప్రీతభువనాః

సదా నావ్యా భావ్యా సకలవిబుధైః  సంహ్యగిరిజా ॥ ౧౭॥
పరం యన్మాధుర్యం జగతి పయసస్తేఽతివిదితం

ఫలానాం భూయస్తద్విలసతి తరూణాం తటభువామ్ ।
అనీదృగ్వాచాం తద్భవతి చ కవీనాం మధుముచాం

మహన్మన్యే మౌగ్ధ్యం  జనని మహిలానాం చ సుదృశామ్ ॥ ౧౮॥
సుదూరాదాయాతం సపది మనుజం ప్రాగవిదితం

వినిశ్చిన్వన్ కాన్త్యా వదనగతయా తే తటమువమ్ ।
వసన్ దేశేఽన్యస్మిన్నపి మితమతీనామచరమో

జనః స్తౌతి క్షిప్రం  యదిదమపి తే కిం న మహిమా ॥ ౧౯॥
శ్రుతం  మాభూత్తేన శ్రుతమపి  న వేదోఽపి విదితో

న చానీచా వాచా విలసతు న చాచారసరణిః ।
విదేశే విద్వద్భిర్విహితవినయైర్వల్గువచనైః  

పరం విప్రః  పూజ్యో భవతి తవ తీరాగత ఇతి ॥౨౦॥
శరత్తారాకారస్ఫుటమణిమహాహారరుచిరాః

ప్రతీరే  తే బాలాః కనకమయచేలా యదమలాః ।
చలన్తే బాష్పానః ప్రవరమధిరూఢా  మదకలా-

స్తదమ్బ స్వద్వారిప్రసృతిభవభాగ్యైకకణికా   ॥౨౧॥
పితుః ప్రాప్తైరర్థైః    పథి పథి సఖీభ్యోఽప్యధిగతై

రశేషైః  పుష్యన్తీ భువనమవిశేషేణ జనని ।
ప్రసన్నైవాజస్రం    యది కమితురగ్రేఽప్యముఖరా

న వైరస్యం  యాసి క్వ భవతి సుదృక్తే నను సమా ॥౨౨॥
అభూదేవగ్రామం  భవతి న హి తీరం క్వచన తే

న చ గ్రామో  విద్వద్వరవిరహితో దేవవికలః ।
న దీనా విద్వాంసో జనని విబుధా నాల్పశరణా

నదీనామన్యాసాం భవతి కిము భాగ్యం తవ సమమ్ ॥౨౩॥
పతన్తః సహ్యాగ్రాత్  పటుతరశిలాఘాతముఖరాః

శరజ్జ్యోత్స్నాశుభ్రాస్తులితపృథుముక్తామాణిసరాః   ।
రయానీతస్ఫీతాతులరుచిమిలద్రన్ననికరా

భవన్తి త్వత్పూరా విదలితమహాపాతకినరాః ॥౨౪॥
మహీధ్రాః  సన్త్యన్యే  ఫణిబహులవల్మీకవలితాః

ఫలం కిం తైః  స్ఫీతైరపి  కపిశివామాత్రశరణైః   ।
చిరం జీయాత్ సహ్యః సలిలభృతసర్వావనితలః

శరణ్యారణ్యాప్తామలమునివరాధీతిముఖరః ॥౨౫॥
వహన్ గఙ్గాం  మౌలౌ దధదథ సుధాంశుం పురహర-
స్తుషారాద్రేర్బాలామపి  వపుషి నేత్రాగ్నిజనితమ్  ।

స హర్తుం సన్తాపం నిజమభినవైనూనమమృతైః 
భజన్ బహ్వీర్ముర్తీస్తవ  జనని తీరే నివసతి ॥౨౬॥

గతాస్తుఙ్గం  శ‍ృఙ్గం  తవ జనని తాతస్య విబుధాః
పిబన్తస్తత్పుణ్యం  జనిమృతిహరం నవ్యమమృతమ్ ।

పరం సేవాయాతామరవరవధూకేలిముదితా
భజన్తే సత్యం తే సపది నను సౌమ్యం దివిషదామ్ ॥౨౭॥

వరం భృఙ్గాస్తుఙ్గాస్తవ    వితతతీరద్రుమగతాః
పికాః కాకాఘూకా అపి శకునయోఽమీ సుజనయః ।

అనాసాద్యామ్బ త్వామమృతతులితామల్పసుకృతా
వరం ప్రాసాదాగ్రే  జనని నివసన్తోఽపి న నృపాః ॥౨౮॥

అనల్పావర్తం తే సలిలమపి వీక్ష్యామలతరం
నరా నావర్తన్తే  జనని భువి భూయో భవవనే ।

నిబధ్నన్తః సేవాఞ్జలిమపి  హి తే సాధుమహితే
న తిష్ఠన్తే   దీనా ధరణిపతయే దూనవదనాః ॥౨౯॥

పిబన్ పానీయం తే పులినతలశాయీ పథి గతః
సమాజిఘ్రన్  మాతః స్ఫుటజలజజాతం పరిమలమ్ ।

కలం కుర్వన్ కర్ణే పికవరవధూటీకలకలం
రసాలద్రోర్మూలే  రసయతి రసం కఞ్చన జనః ॥ ౩౦॥

వసన్తః సన్తో యే మహతి కిల దూరేఽపి విషయే
స్మరన్తస్త్వాం స్నాత్వా ద్రుతముషసి  కుత్రాపి  పయసి ।

పఠన్త్యేతే భక్త్యా చరితమవిగీతం తవ పరం
ధునీనాం ధన్యానాం భవతి హి ధురీణామ్బ భవతీ ॥ ౩౧॥

స్వయా సంసక్తానామపి తటగతాః స్వల్పసరితాం
ముదా సంస్తుత్యర్హా మహితచరితానామపి సతామ్ ।

నిరీక్ష్యన్తే నైకే  నృపవదపి లోకే యది ధనైః
కథఙ్కారం గచ్ఛేత్తవ మహిమపారం మమ మతిః ॥ ౩౨॥

తనోశ్చేదుద్భూతైస్తనుభిరపి   జాత్వేవ జననీ
పయోభిః పుష్యన్తీ స్వసుతమపి శంసన్తి నిగమాః ।

పయోభూయాజస్త్రం  ప్రచురతరదేశావనపరా
న జానే కేషాం వా జనని వచసా త్వం నుతిపదమ్ ॥ ౩౩॥

నగో నాగో వాహం తటభువి భవేయం తవ పరం
మృగో వాప్యన్యస్మిన్ జనుషి జడధీరమ్బ విహగః ।

భవేయం భిక్షుర్వా పరమకృపణో భూమివలయే
న దూరే తే దేశే ధనదతులితో భూపతిరపి ॥ ౩౪॥

సమభ్యేతి త్వాం సా సురసరిదపి స్వాఘధుతయే
స్వయమ్భూసన్దిష్టా  ప్రతిసమమితి  స్కన్దివినుతిమ్  ।

అజానద్భిర్మన్యే మునికులభవైస్త్వాం  కతిపయైః
పరం పఞ్చస్వేకాం జనని భువి గఙ్గాసు  గణితామ్ ॥ ౩౫॥

బహుస్రోతాఖ్యాతే  చులకితమహాబ్ధేరపి  మునేః
పరం మాన్యేఽమ్బ శ్రీధరశుచిశిరస్తః  సముదితే ।

kAverIlaharI.pdf 5



కావేరీలహరీ

శ్రుతా  త్రిస్రోతా  యా భయమధిగతా జన్హుమునితోఽ -

ప్యలం గఙ్గా కిం శ్రీధరపదభవా  త్వాం తులయితుమ్ ॥ ౩౬॥
విశాలాస్త్వత్తోఽపి ప్రచురతరనావ్యామ్బువిదితా

విశన్త్యబ్ధిం  నఘః పరమురుతరగ్రాహమకరాః  ।
గిరీన్ద్రాదా  వార్ధేరుభయతటకేదారమిలనా -

దమోఘాశేషామ్బుస్త్వమివ నను నాలోకి తటినీ ॥ ౩౭॥
గిరీశోత్తంసార్హా పరమహిమశైలాద్  భువమితా

తటీదీవ్యద్రమ్భామిషదనిమిషాహ్లాదిసలిలా   ।
సమా మన్దాకిన్యా  సురభికుముదాక్షా విజయసే

పరం న త్వం మాతస్తపనతనయాసఙ్గకలుషా  ॥ ౩౮॥
పరం కుమ్భాదన్తే విలసతి తటే కోణనగరం

స కుమ్భేశో యస్మిన్ జయతి చ శివా మఙ్గలపదా  ।
సుఖం శేతే శార్ఙ్గీం  జహదపి పరం క్షీరజలధిం

విహాతుం స్వీయం ద్రాగివ  దశజనిక్లేశమవశః  ॥ ౩౯॥
గతాః పారం శ్రుత్యాః  పదజలధిపారీణధిషణా

వినీతా న్యాయే వా మతిమథితమీమాంసకమతాః ।
పరం శిష్టా వైద్యాగమగతివిదో  వాఙ్ముఖకృతో

యతీశా యజ్వానో జగతి విదితా యత్పురగతాః ॥ ౪౦॥
కృతం వారాణస్యామపి చిరమఘం హర్తుమమితం

నివాసం యత్రాహుః  సముచితముపాయం స్మృతివిదః ।
పరం కన్యాతీర్థం  విలసతి చ ధన్యామ్బువిదితం

త్వయాసీత్ పూతం తత్పురముభయపార్శ్వప్రసృతయా  ॥ ౪౧॥
జనిం భూయోయాయాంయది భువి భవేయం తవ జలే

కులీరః కూర్మో వా తిమిరపి వకోటశ్చ కరటః ।
తృణం మన్వే దేవి త్రిదివమపి  పద్మాసనభువం

మతాం ముక్తిం శుక్తిం తనుమివ న మే సక్తిరయతే ॥ ౪౨॥
ప్రకృత్యైవాల్పీయో  యదపి విరసం భాతి కలుషం

వచో మేఽనాస్వాద్యం నను భువి కవీనాం రసవిదామ్ ।
ఇదం తే సంస్తుత్యా తదపి విమలీభూయ మహతాం

సతాం వన్యస్రోతఃపయ  ఇవ భజేతైవ  హృదయమ్ ॥ ౪౩॥
పయోభిః పుష్టానాం  కనకతటిని త్వం తటభువాం

బహూనాం బాలానామిహ సమధికైరమ్బ  కనకైః  ।
సదా పూర్ణాన్  కోశానపి విదధతీ వత్సలతరా

మహీం కర్తుం రత్నైర్భజసి  కిము రత్నాకరమపి ॥ ౪౪॥
పదా ప్రాప్తం   పఙ్కం ప్రతనమపి  పఙ్కం హరతి తే

భ్రమోఽయం  చేద్భూయాన్ భ్రమమపి  హరత్యమ్బ స పరమ్ ।
అయం జాడ్యం నృణాం జరయతి జలస్యాపి జడిమా

స్వయం చైతే  భఙ్గా బత కలుషభఙ్గం  విదధతి ॥ ౪౫॥
గిరీశస్యాభూస్త్వం జనని శిరసః సా హరిపదాత్

యువా నామ్నా గఙ్గే నను విబుధలోకైకవిదితే  ।
న ముఞ్చత్యుత్సఙ్గం  తవ యది పరం శ్రీపతిరసౌ

తతస్తే దాక్షిణ్యం ప్రథితమిహ  హేతుత్వమయతే ॥ ౪౬॥
తవోత్సఙ్గే రఙ్గే విలసతి కిల శ్రీపతిరసౌ

వహన్నిద్రాముద్రాం   శిశురివ జనన్యాః ప్రథమజః  ।
భజన్ వాతం శీతం తటయుగతరూణామవిరతం

కలం గీతం శ‍ృణ్వన్నపి పికవధూనాం శ్రుతిహితమ్  ॥ ౪౭॥
ప్రశస్యాన్  స్వావాసానవిరతనదీమాతృకతయా

సమీకృత్యాహుయైరపి  సపది దేశాన్తరభువః ।
భజన్తే చోలాస్తేఽఖిలధరణిపాలాదరధృతాః

త్వదీయైః  స్రోతోభిః  శ్రియమనుపమాం  భారతతలే ॥ ౪౮॥
మతా మాయామేయా విబుధనివహైస్త్వం   మురరిపోః

పురా సా రాజర్షేరపి  భువి కవేరస్య దుహితా ।
అదీనాం కుర్వాణా భువమథ నదీనామపి వరా

పయోధిం సంప్రాప్తా  పరమతిపవిత్రా విజయసే ॥ ౪౯॥
పరం లోపాముద్రా నను పరమభద్రాకృతిరభూత్

సమాసాద్యాసీద్యాం కలశజనిరల్పోఽపి స మునిః ।
క్షితౌ దక్షో భక్షీకృతమనుజరక్షోనిగరణే

సముద్రాచామే  వా శిఖరివరముద్రావితరణే  ॥ ౫౦॥

ప్రకుప్యద్భిః  స్తోత్రే స్వరవికృతితో ద్రాగపి  శఠైః
వినిఘ్నద్ధిః  స్వార్థానపి  భువి మఖాత్ కిం మమ బుధైః  ।

అభక్తానాం నృణామపి తటభువాం దూషణకృతాం
గతిర్మే,కావేరి త్వమిహ దధతీం విత్తమతులమ్ ॥ ౫౧॥

న మన్యే మాన్యానాం గుణలవవిహీనం మమ వచః
చమత్కారం చిత్తే రచయితుమలం స్యాదిదమితి ।

మతం మే పూతాయా నిరుపధిదయానిఘ్నమనసో
జనన్యా బాలస్యాబిలమివ పరం తే ముదమితి ॥ ౫౨॥

లసత్స్వర్ణాభిఖ్యాం  రమణమథ రత్నాకరమితా
వహన్తీముత్సఙ్గే శయితమపి పుంసాం ప్రథమజమ్  ।

సుదూరే ద్రష్టుం   త్యామచలకులవృద్ధస్తనుభవాం 
శిరః శ్రీమానుచ్చైర్వహతి   భృతబాష్పః కిము ముదా ॥ ౫౩॥

నృణామన్యత్రాహుర్భువి  నివసతాం యత్తటయుగాద్
విశుద్ధిం  కృచ్ఛ్రాయః స్మృతిసముదితాం యే బహువిదః ।

ప్రథాం  యాః పఞ్చాప్తా జగతి మహతీనాం చ సరితాం
శ్రుతా  తాస్వేకా త్వం నను జనని గఙ్గాసు  జయసి ॥ ౫౪॥

ఇతి నారాయణకవివిరచితా కావేరీలహరీ సమాప్తా ।

